
Annotatsiya: Ushbu maqolada virtual borliq texnologiyalarining oliy ta’lim tizimiga joriy 

etilishi va uning ta’lim jarayoniga ijobiy ta’siri ko‘rib chiqiladi. Virtual muhitlar 

yordamida yaratilgan interaktiv darslar, laboratoriyalar va simulyatsiyalar nafaqat nazariy 

bilimlarni, balki amaliy ko‘nikmalarni rivojlantirishda ham muhim ahamiyat kasb 

etmoqda. Maqolada jahon tajribasi, mavjud muammolar va istiqbolli yo‘nalishlar ham 

tahlil qilingan. 

Kalit so‘zlar: virtual borliq, virtual borliq texnologiyasi, interaktiv darslar, raqamli 

transformatsiya, emperik kuzatuv. 

 

So‘nggi yillarda axborot-kommunikatsiya texnologiyalarining rivojlanishi ta’lim 

tizimida tub o‘zgarishlarga sabab bo‘ldi. Xususan, raqamli transformatsiya jarayonlari oliy 

ta’lim muassasalarida yangi, innovatsion yondashuvlarni talab qilmoqda. virtual borliq 

texnologiyasi bu jarayonning muhim komponentlaridan biri sifatida ajralib turibdi. 

Oliy ta’limda ta’lim sifatini oshirish, talabalarni real hayotdagi sharoitlarga 

tayyorlash, qiyin va xavfli jarayonlarni xavfsiz tarzda model qilishda virtual borliq 

texnologiyalari katta imkoniyatlarni taqdim etadi. Dunyoning ko‘plab rivojlangan 

davlatlarida ushbu texnologiyalar ta’lim tizimiga muvaffaqiyatli integratsiya qilinmoqda. 

Mazkur maqolada virtual borliq texnologiyasining mohiyati, uni joriy qilishdagi 

metodik yondashuvlar, ilmiy asoslar, real tajribalar, mavjud muammolar va istiqbolli 

yechimlar tahlil qilinadi. 

Tadqiqotda quyidagi metodologik yondashuvlardan foydalanildi: 

1. Nazariy tahlil – virtual borliq texnologiyasi haqidagi ilmiy manbalar, maqolalar, 

tadqiqotlar o‘rganildi; 

2. Empirik kuzatuv – bir nechta oliy ta’lim muassasalarida virtual borliq 

texnologiyasi joriy qilingan loyihalarning natijalari tahlil qilindi; 

3. Taqqoslash va umumlashtirish – xalqaro tajribalar o‘zbek oliy ta’lim tizimidagi 

holat bilan solishtirildi; 

4. Intervyu va so‘rovnoma – oliy ta’lim muassasalari o‘qituvchilari va 

talabalarining fikrlari o‘rganildi. 

Virtual borliq texnologiyasining afzalliklari quyudagilarda namoyon bo‘ladi: 

 Interaktivlik va immersivlik: talabalar ta’lim muhitiga to‘liq sho‘ng‘iydi, bu 

ularning qiziqishi va motivatsiyasini oshiradi; 

 Xavfsizlik: tibbiyot, arxitektura, fizika kabi sohalarda xavfli tajribalarni xavfsiz 

simulyatsiyalar orqali o‘rganish imkonini beradi; 

 Amaliy ko‘nikmalarni rivojlantirish: nazariy bilimlar amaliyot bilan 

mustahkamlanadi; 

 Moslashuvchanlik: istalgan joy va vaqtda virtual mashg‘ulotlarda ishtirok etish 

mumkin; 

 Ta’limning individuallashtirilishi: har bir talabaga individual yondashuv 

imkoniyati. 

Hozirgi kunda O‘zbekiston oliy ta’limida virtual borliq texnologiyasining joriy 

etilish holatiga oid tadqiqotlar shuni ko‘rsatdiki, ayrim universitetlarda eksperimental 

tarzda virtual borliq texnologiyasi asosidagi laboratoriyalar, virtual ekskursiyalar va 

interaktiv kurslar tashkil etilgan. Misol uchun, Osiyo xalqaro universitetida davolash ishi 

yo‘nalishida virtual borliq laboratoriyalar mavjud. 

O‘qituvchilar va talabalar fikrini o‘rganish maqsadida o‘tkazilgan so‘rovnomalarda 

ishtirok etganlarning 78% virtual borliq texnologiyalarini foydali deb hisoblaydi. Biroq 

43% o‘qituvchilar bu texnologiyani to‘liq o‘zlashtirmaganini, texnik va metodik qo‘llab-

quvvatlash yetishmasligini qayd etdi. 

Jahon tajribasi o‘rganilganda, AQSH, Koreya, Yaponiya, Germaniya va 

Finlyandiyada virtual borliq texnologiyalari STEM (science, technology, engineering, 

mathematics) ta’limida keng qo‘llanmoqda. Virtual laboratoriyalar orqali talabalar 

murakkab tajribalarni xavfsiz va takrorlab bajarish imkoniga ega bo‘lmoqda. 

O‘zbekiston ta’lim tizimida virtual borliq texnologiyalarini joriy qilishda quyidagi 

muammolar namoyon bo‘lmoqda 

1. Texnik infratuzilmaning yetishmasligi; 

2. Virtula reallik uchun kontentning yetarli emasligi; 

3. Moliyaviy manbalar cheklanganligi. 

Virtual borliq texnologiyalarini joriy qilishda mavjud muammolarni hal qilish 

jarayonida Oliy ta’lim muassasalari virtual borliq texnologiyalari markazlari tashkil etish, 

mahalliy kontent ishlab chiqishni qo‘llab-quvvatlash hamda davlat va xususiy sektor 

hamkorligini kuchaytirishga alohida e’tibor qaratish maqsadga muvofiq bo‘ladi. 

Xulosa qilib aytganda, virtual borliq texnologiyalari oliy ta’limda innovatsion, 

interaktiv va amaliy yondashuvlarni joriy qilishga imkon beradi. Ularning samarali 

qo‘llanilishi uchun tegishli infratuzilma, pedagogik tayyorgarlik va kontent muhim 

ahamiyatga ega. Bu texnologiyalarni strategik ravishda joriy etish O‘zbekiston oliy ta’lim 

tizimining raqobatbardoshligini oshiradi. 

